
TURIZM FAOLIYATINI DAVLAT 
TOMONIDAN TARTIBGA 
SOLISH SAMARADORLIGINI 
OSHIRISHNING AYRIM 
USULLARI
Mirzaxodjayev Alisher Botirovich
Samarqand iqtisodiyot va servis instituti katta o‘qituvchi

Annotatsiya: Ushbu maqolada turizmni davlat tomonidan tartibga solishning mazmuni, turizm sohasida davlat siyosatini 
amalga oshirishning ustuvor yo‘nalishlari, vositalari va usullari, sohani samarali rivojlantirishning asosiy tamoyillari va 
qulay raqobatchilik muhitni shakllantirish yo‘nalishlari tahlil qilingan. Turizmni davlat tomonidan tartibga solish vositalari va 
bosqichlar hamda turizm industriyasi rivojlanishini qo‘llab-quvvatlash darajalari bo‘yicha omillari tadqiq qilingan.

Kalit so‘zlar: turizm, tartibga solish, tartibga solish vositalari, usullari, davlat siyosati, turizm industriyasi, raqobat, turistik 
mahsulot, turistik xizmatlar.
Abstract: This article examines the main factors of economic activity in tourism infrastructure and its specific features, 
classification of tourism costs by period and characteristics, the process of production of tourist goods and services, pro-
duction capacity in tourism and methods of determining gross tourism product.

Key words: tourism, tourism infrastructure, tourism industry, tourism costs, alternative costs, tourism products, tourist 
services, hotels, gross tourism product.
Аннотация: В статье рассматриваются основные факторы экономической деятелности в туристической инфра-
структуре и ее специфические особенности, классификасия туристских затрат по периодам и характеристикам, 
просесс производства туристических товаров и услуг, производственные мощности в туризме и методы опреде-
ления валового туристического продукта.

Ключевые слова: туризм, туристическая инфраструктура, индустрия туризма, расходы на туризм, альтернативные 
затраты, туристические продукты, туристические услуги, отели, валовой туристический продукт.

K I R I S H
Hozirgi bosqichda turizm mamlakat, mintaqa va alohida turistik xo‘jalik yurituvchi subyekt iqtisodiyotiga 

ta’sir ko‘rsatadigan ijtimoiy-iqtisodiy va siyosiy hodisaga aylandi. Zamonaviy turizm mamlakat tarixi, madaniyati, 
urf-odatlari, ma’naviy va diniy qadriyatlari bilan yaqindan tanishish imkonini beruvchi, mamlakat budjetiga katta 
daromad keltiruvchi tizim sifatida rivojlanmoqda. Turistik mahsulotlarni eksportini oshirish har bir milliy iqtisodiy-
otda qo‘shimcha talabni paydo qiladi va aholining ish bilan bandligi darajasi oshishi va xorijiy valyuta tushumlari 
ko‘payishini ta’minlaydi. Shuning uchun milliy iqtisodiyotlarda turizmni rivojlantirish qo‘shimcha qiymat oshish, 
iqtisodiy rivojlanishga erishishda muhim ahamiyat kasb etadi.

Bu esa respublikamiz turizm sohasida davlat siyosatini amalga oshirishning ustuvor yo‘nalishlari, vositalari 
va usullarini tadqiq etish orqali barqaror rivojlanishining strategik yo‘nalishlarini aniqlash va turistik mahsulotlar 
raqobatbardoshligini oshirishning ilmiy-uslubiy va amaliy jihatlarini tadqiq etish dolzarb hisoblanadi.

 
M A V Z U G A  O I D  A D A B I Y O T L A R N I N G  T A H L I L I

Turizm sohasini rirojlantirish va tartibga solish mexanizmlariga bag‘ishlangan ko‘plab tadqiqotlar amalga 
oshirilgan bo‘lib, ularda turizmni rivojlantirish bo‘yicha davlat siyosatini amalga oshirish bo‘yicha turli xil 
qarashlar va yondashuvlar ishlab chiqilgan. Turizm xizmatlari bozorida talab va taklif o‘rtasida muvofiqlikni 
ta’minlash hamda turistik mahsulotlar va xizmatlar raqobatbardoshligini oshirish muhim ahamiyatga ega. 
Shunga ko‘ra, biz ushbu yo‘nalishda ba’zi mualliflarning fikr va mulohazalarini o‘rganib, ularning ilmiy yon-
dashuvlarini umumlashtirib, turizm sohasida davlat siyosatini amalga oshirishning ustuvor yo‘nalishlari, vosita-
lari va usullari bo‘yicha fikrlarimizni qisqacha bayon qilamiz. MDH olimlari S.G.Surkov va V.I.Krivoruchkolarning 
“Международный туризм в России: проблемы развития и управления” nomli asarida Rossiyada xalqaro 

turizm bozori rivojlanishining asosiy yo‘nalishlari va integratsion jarayonlar, turizm industriyasi subyektlari faoli-
yati, xalqaro turizmni tartibga solish mexanizmlari, xalqaro turistik siyosatning maqsadlari, vazifalari va ustuvor 
yo‘nalishlari bo‘yicha tadqiqotlar olib borganlar [8]. Mualliflar o‘z asarida xalqaro turizm rivojlanishining omil-
lari, globallashuv jarayonlarining turistik faoliyatga ta’siri, turizm destinatsiyasi rivojlanish xususiyatlariga alo-
hida e’tibor qaratganlar. M.M.Ramadonova va M.A.Makarchenkolarning “Государственное регулирование 
туристической деятелности” nomli asarida turistik faoliyatni tartibga solish usullari, vositalari va shakllari 
yoritib berilgan. Bunda turizm sohasini tartibga solishda davlatning roliga ham alohida e’tibor qaratilgan. 
Biroq asarda turistik faoliyatni tartibga solish usullari va vositalari tasnifi ishlab chiqilmagan [6]. Shuningdek,  
I.S.Tuxliyev, R.Hayitboyev, B.Sh.Safarov, G.R.Tursunovalarning tadqiqotlarida mamlakatimizda turizm sohasini 
va industriyasini rivojlantirish, turistik-rekratsion xizmatlarni kengaytirishga qaratilgan bo‘lib, unda turizmda 
rekratsion xizmatlarning shakllanishi masalalariga atroflicha e’tibor qaratilgan [9]. Bunda turizm sohasini davlat 
tomonidan tartibga solish va uning infratuzilmasini rivojlantirish masalalariga atroflicha e’tibor qaratilmagan. 
V.I.Novichkov, M.Yu.Polozkovlar o‘zlarining “Анализ опыта государственного регулирования туризма в 
развитых странах” nomli maqolasida rivojlangan mamlakatlarda turizmni davlat tomonidan tartibga solish 
tajribalari tahliliga e’tibor qaratganlar bo‘lib, unda sohada tadbirkorlik faoliyatini qo‘llab-quvvatlash bo‘yicha bir 
qator takliflarni ishlab chiqqanlar [5]. Bunda MDH davlatlarida turizmni davlat tomonidan tartibga solish tajribalari 
bo‘yicha masalalar keltirilmagan. Ta’kidlash kerakki, hozirgi vaqtda turizmni davlat tomonidan tartibga solish 
mexanizmlarini yoritib berish va turizm industriyasini rivojlantirish, turizm sohasida davlat siyosatining asosiy 
yo‘nalishlari, omillari, sohani samarali rivojlantirishning asosiy tamoyillari va qulay raqobatchilik muhitni shakl-
lantirish yo‘nalishlari, turizmni davlat tomonidan tartibga solish vositalari va bosqichlari doirasidagi tadqiqotlar 
ko‘plab iqtisodchi olimlar o‘rtasida to‘liq bayon etilmagan. Shuning uchun, bizningcha, hozirgi vaqtda turizmni 
rivojlantirish va qo‘llab-quvvatlash bo‘yicha davlatning roli keng bo‘lib, sohada realizatsiya qilinayotgan davlat 
siyosatining asosiy yo‘nalishlari bilan bog‘liq muammolarga e’tiborni qaratish muhim ahamiyatga ega. 

 
T A D Q I Q O T  M E T O D O L O G I YA S I

Tadqiqot ishida keyingi yillarda respublikamiz iqtisodiyotning transformasiyalashuvi jarayonlarini hisobga 
olish, turizm sohasini kompleks rivojlantirish, turizm sohasida davlat siyosatini amalga oshirishning ustuvor 
yo‘nalishlari hamda tartibga solish vositalari va usullarini tadqiq etishning muhim jihati sifatida o‘rganish metod-
ologiyasi qo‘llanilib, mazkur yo‘nalish bo‘yicha iqtisodchi olimlar va mutaxassislarning fikrlariga tayangan holda 
dialektik va tizimli yondashuv, qiyoslash kabi usullari orqali turizm sohasi rivojlanishining ustuvor yo‘na lishlarini 
belgilash usuli taklif etilgan. Shuningdek, turizm sohasida davlat siyosatini amalga oshirishning ustuvor yo‘na-
lishlari va vositalari, sohani samarali rivojlantirishning asosiy tamoyillari va turistik mahsulotlar raqobatbardosh-
ligini ta’minlash yo‘nalishlari, turizmni davlat tomonidan tartibga solishning bosqichlari hamda turizm industri-
yasi rivojlanishini qo‘llab-quvvatlash darajalari bo‘yicha omillariga oid aniq tavsiyalar ishlab chiqilgan.

 
T A H L I L  V A  N A T I J A L A R

Turizmning rivojlanishi, ayniqsa zamonaviy beqaror iqtisodiy vaziyatda mintaqalarda turistik kompleksning 
bir xil emasligini ko‘rsatadi, bu esa davlatni qo‘llab-quvvatlash modelini ishlab chiqish va iqtisodiy mexanizmni 
tartibga solishga turlicha yondashishga olib keladi.

Turizmning samaradorligi dam olish va madaniy obyektlar mavjud hududlarda ijtimoiy-siyosiy vaziyatni 
barqarorlashtiradigan va mintaqalarda turizmni barqaror rivojlanishiga zamin yaratadigan muhim omil hisobla-
nadi. Shu bilan birga, boshqaruv tizimining hamda davlat tomonidan qo‘llab-quvvatlashning nomukammalligi 
turizmga salbiy ta’sir ko‘rsatishi mumkin.

Turizmni takomillashtirishning asosiy maqsadi – noyob turistik va rekreasion resurslardan, ichki urf-odat-
lardan, turizm sohasi tadqiqotlarining ilmiy yutuqlaridan foydalangan holda hamda asosiy vazifalar yechimini 
ta’minlash asosida zamonaviy va raqobatdosh turistik kompleksni yaratishdir.

Belgilangan maqsadlarga erishish uchun bir qator asosiy tamoyillarni ishlab chiqish maqsadga muvofiqdir. 
Ular quyidagilardan iborat:

● xususiy turizm sohasidagi obyektlarning to‘liq inventarizasiyasini o‘tkazish, ushbu obyektlarni ro‘y-
xatdan o‘tkazish tizimini ishlab chiqish va joriy etish hamda xususiy turistik obyektlarning reyestrini 
shakllantirish;

● tashkiliy-huquqiy shakllar va mulkchilik turining barcha turdagi turistik tashkilotlarining muvaffaqiyatli 
ishlashi maqsadida, turizmni rivojlantirish uchun me’yoriy-huquqiy bazasini takomillashtirish;

● hududlarda turistik tashkilotlarning rivojlanishini rag‘batlantirish uchun oqilona soliq siyosati va iqtisodiy 
mexanizmlarni shakllantirish;

● davlat kafolatlari va mahalliy qo‘llab-quvvatlashning boshqa choralari bilan turizmga investitsiyalarni 
jalb qilish;

● tabiiy resurslar va dam olish maskanlarini saqlash, ulardan oqilona foydalanish va muhofaza qilish;

● turistik xizmatlarning yuqori texnologik va raqobatbardosh ichki bozorini shakllantirish maqsadida trans-
port, qishloq xo‘jaligi, sanoat, bank va investitsiya tuzilmalari, sug‘urta kompaniyalari va reklama agen-
tliklari bilan turistik tashkilotlarning hamkorligi uchun sharoit va imkoniyatlarni yaratish;

● xizmatlarni sertifikatlashning xalqaro tizimi orqali sohani davlat tomonidan qo‘llab-quvvatlash va tar-
tibga solishni kuchaytirish;

● turizm sohasida rahbarlar va mutaxassislarni tayyorlash, qayta tayyorlash, malakasini oshirish, serti-
fikatlash tizimi orqali yagona kadrlar siyosatini amalga oshirish.

Turizm sohasini davlat tomonidan tartibga solish shakllari turistik mahsulotlar va xizmatlarga talab va taklif 
o‘rtasida dinamik mutanosiblikk erishish maqsadida sohani barqaror rivojlantirishga ta’sir etishning asosiy 
yo‘nalishlarini nazarda tutadi. Iqtisodiyotning transformasiyalashishi sharoitida turizm sohasini tartibga solish-
ning barcha usullari va vositalari uzviy o‘zaro bog‘liq bo‘lishi kerak. Ulardan kompleks foydalanish turizm indus-
triyasida amalga oshadigan munosabatlar ishtirokchilari oldida yuzaga keladigan masalalarni samarali yechish 
imkonini beradi.

Turizmni tartibga solish ham bevosita, ham bilvosita tartibga solishning davlat va bozor mexanizmlarining 
sintezidan iborat. Turizmni tartibga solish tizimi muayyan konsepsiyaga asoslangan umumiy va maxsus, qisqa 
va uzoq muddatli choralar, usullar, tamoyillar va vositalar majmuyini o‘z ichiga oladi. Ushbu holatda, bizning 
fikrimizcha, turizm bozori rivojlanishiga ta’sir etishning bozor va davlat mexanizmlari o‘ratsida o‘zaro muta-
nosiblikni shakllantirishi zarur. 

Hozirgi kunda turistik xizmatlar bozori samarali rivojlanishining asosiy maqsadi – sohada iqtisodiy munosa-
batlarni takomillashtirish orqali ushbu bozor rivojlanishini ta’minlovchi qulay raqobatchilik muhitni shakllantirish 
nazarda tutilib, quyidagi vazifalar yechimiga qaratilgandir:

1. Turistik xizmatlar bozorida talab va taklif o‘rtasida bozor muvozanatiga erishish;

2. Turistik xizmatlar bozorida uning subyektlari o‘rtasida o‘zaro ijtimoiy-iqtisodiy munosabatlarni tashkil 
qilish va tartibga solish dastaklarini takomillashtirish;

3. Turistik xizmatlar bozorida raqobatchilik muhitini shakllantirish asosida turizm sohasin rivojlantirishning 
strategik konsepsiyasini ishlab chiqish va realizatsiya qilish.

Turizmni rivojlantirish vazifalarini amalga oshirish turizmni davlat tomonidan tartibga solish mazmuniga 
ilmiy yondashuv asosida amaliy takliflar ishlab chiqishni talab etadi. 

Iqtisodiyotni ijtimoiy sohasi sifatida turizmni davlat tomonidan tartibga solish, bozor mexanizmlarining ish-
lashi uchun sharoitlarni ta’minlash maqsadida davlat organlarining xo‘jalik yurituvchi subyektlar faoliyati va 
bozor sharoitlariga ta’siri sifatida tavsiflanishi mumkin [7]. Davlat tomonidan tartibga solish jarayoni murakkab 
vazifa bo‘lib, u iqtisodiy siyosatni ishlab chiqish, uning qoidalarini asoslash, ushbu siyosatni amalga oshirish 
vositalari va usullarini tanlashni o‘z ichiga oladi.

Ta’sir obyekti bo‘yicha turizmni davlat tomonidan tartibga solish deganda uchta o‘zaro bog‘liq qismlarni tar-
tibga solish bo‘yicha tadbirlar tushuniladi, ya’ni: turistik resurslar, ushbu sohadagi turistik va moliyaviy oqimlarni 
ishlab chiqish.

Turizmni davlat tomonidan tartibga solishning mazmuni davlat organlari oldida turgan maqsadlar,  
shuningdek, mintaqadagi davlat turizm idoralari iqtisodiy siyosat olib borishda ularning ixtiyorida bo‘lgan vosi-
talar bilan belgilanadi [1]. Bozor iqtisodiyoti sharoitida bular quyidagilardan tashkil topadi:

● turizm bozori ishtirokchilariga mamlakat iqtisodiyotining umumiy holati va ushbu tarmoq, uning rivojla-
nish istiqbollari to‘g‘risida ma’lumot berish;

● davlat organlari mamlakat iqtisodiyotini rivojlantirishning ushbu bosqichida turizm sohasida amalga 
oshirilishi kutilayotgan iqtisodiy siyosatning eng muhim nuqtalarini asoslash;

● mamlakatdagi iqtisodiy jarayonlarga davlat ta’sirining muhim vositalaridan biri sifatida turistik kompleks-
ning davlat sektorini rivojlantirish chora-tadbirlarini amalga oshirish.

Turizmni davlat tomonidan tartibga solish obyekti bo‘lib, bozor iqtisodiyoti sharoitida faoliyati yetarli dara-
jada bo‘lmagan turistik xizmatlarni ta’minlash uchun shart-sharoitlar, jarayonlar va munosabatlardir [2]. Bularga 
quyidagilarni ajratib ko‘rsatish mumkin:

● iqtisodiy sikl, pul muomalasi, narxlar, bandlik, investitsiyalar, ilmiy-tadqiqot ishlari kabi umumiy biznes 
jarayonlari;

● hududiy maqsadli dasturlarni amalga oshirish orqali o‘ziga xos bazaviy turizm sohalarini rivojlantirish;

● alohida ahamiyatga molik yirik sayyohlik markazlari va dam olish maskanlari;

● mamlakatning turli hududlarida turizmni har tomonlama va mutanosib ravishda rivojlantirish.

Iste’molchilarning huquqlari va manfaatlarini himoya qilish nuqtai nazaridan turistik faoliyatni tartibga 
solishning samarali vositasi turistik xizmatlarni sertifikatlash hisoblanadi. Sertifikatlangan mahsulotlar (ishlar, 
xizmatlar) ning belgilangan talablarga muvofiqligini tasdiqlovchi hujjat butun mamlakat bo‘ylab amal qiluvchi 
muvofiqlik sertifikati hisoblanadi.

Hududlarda turizmni davlat tomonidan tartibga solishni bosqichma-bosqich quyidagi yo‘nalishda amalga 
oshirilishi maqsadga muvofiq:

● turistik xizmatlar sifatini boshqarish bo‘yicha davlat xalqaro standartlari va qoidalari;

● turizm sohasining barcha darajalari va sohalari rahbarlari va mutaxassislarini sertifikatlash va attestat-
siyadan o‘tkazish uchun tartib va qoidalar;

● har bir turistik tashkilotga ichki va xalqaro sayyohlik bozorida munosib o‘rin egallashiga imkon beradigan 
guruhlarga ajratish asosida “Turistik tashkilotlarning davlat reyestri” ni shakllantirish;

● soha rahbarlari va mutaxassislarini tayyorlash, qayta tayyorlash, ilmiy yuksaltirishning yagona integrat-
siyalashgan ilmiy va o‘quv tizimini yaratish;

● iqtisodiyot, marketing, reklama va boshqa muhim sohalarni ilmiy asosda rivojlantirish va yangi tex-
nologiyalarni joriy etish bo‘yicha me’yoriy-huquqiy hujjatlarni ishlab chiqish va idoralararo muvofiqlashti-
ruvchi kengashni tashkil etish.

Ushbu tadbirlarni bosqichma-bosqich amalga oshirish turizmni iqtisodiyotning samarali rivojlanayotgan tar-
mog‘i darajasiga ko‘tarish, kasalliklarning oldini olish, individual va aholining sog‘lig‘ini mustahkamlash, ishchi 
kuchining takror barpo bo‘lishi va ish bilan bandlik darajasini oshirish shaklida real natijalarga olib kelishi va 
dinamik rivojlantirish imkonini beradi.

Turizm industriyasi rivojlanishini qo‘llab-quvvatlash xalqaro, milliy va hududiy darajalarda amalga oshirilib, 
ular turizm bozorini samarali shakllantirish va resurslardan optimal foydalanish imkoniyatlarini kengaytiruvchi 
omillar tizimini o‘z ichiga qamrab oladi.

Shu bilan birga, turizmni rivojlantirish sohasidagi davlat siyosatining asosiy yo‘nalishlari quyidagilardan 
iborat bo‘lishi maqsadga muvofiqdir:

● mulkchilik shaklidan qat’iy nazar barcha turistik tashkilotlar tarmog‘i faoliyatini davlat tomonidan tartibga 
solish va muvofiqlashtirish;

● mehnatga layoqatli aholini, urush nogironlarini, aholining ehtiyojmand guruhlarining boshqa toifalarini, 
bolalarni sog‘lomlashtirish uchun mo‘ljallangan sanatoriyalarni saqlab qolish va ko‘paytirish bo‘yicha 
choralarni amalga oshirish;

● kurort va rekreatsiya resurslarining davlat va hududiy reyestrlari asosida mamlakat tabiiy dorivor resurs-
larini hisobga olish va nazorat qilishning qat’iy tizimini joriy etish.

Turistik xizmatlar bozorini rivojlantirishning muhim vositasi raqobat muhitini yaratish, monopoliyaga va 
adolatsiz raqobatga qarshi kurashga asoslangan monopoliyaga qarshi siyosatdir.

Iqtisodiyotni davlat tomonidan monopoliyaga qarshi tartibga solish o‘zaro bog‘liq bo‘lgan ikkita yo‘nalishni 
o‘z ichiga oladi: maxsus monopoliyaga qarshi qonunchilikni ishlab chiqish hamda qabul qilish va monopoliyaga 
qarshi tartibga solish uchun mas’ul organlar tizimini shakllantirish.

Mamlakatning turistik hududlarida investitsiya faoliyatini rag‘batlantirishning asosiy usullari quyidagilardan 
iboratdir:

● investitsiya faoliyatini soliq bilan tartibga solish;

● sanoat guruhlarini yaratish bilan bog‘liq iqtisodiyotni institutsional o‘zgartirish;

● mulk huquqining real himoyasini ta’minlash.

Turizmni davlat tomonidan tartibga solish investitsiya faolligini rag‘batlantirish, ko‘rsatilayotgan xizmatlar 
sifatini oshirish va aholining salomatligini yaxshilash nuqtai nazaridan ijtimoiy muammolarni hal qilishning 

samarali vositasidir. Shu bilan birga, davlat siyosatining asosiy yo‘nalishlari turistik kompleksning barqarorligi 
va raqobatbardoshligi bo‘lishi kerakligini hisobga olishi muhim hisoblanadi.

Turizmni rivojlantirishda davlatning o‘rni muhim ahamiyatga ega bo‘lib, sohada yuzaga keladigan huquqiy, 
iqtisodiy, tashkiliy, ijtimoiy va axborot mexanizmlarini samarali amal qilish uchun shart-sharoitlarni yaratishni 
nazarda tutadi. Bunda mamlakat miqyosida turizm industryasini rivojlantirish va turistik xizmatlar bozorining 
raqobatbardoshligini oshirish bo‘yicha munosabatlar hamda jarayonlarni o‘zaro bog‘liq tashkiliy tizim orqali 
tartibga solish maqsadga muvofiq hisoblandi. 

X U L O S A  V A  T A K L I F L A R
Iqtisodiyotni davlat tomonidan tartibga solishning ma’lum chegaralari ham mavjud bo‘lib, ular davlatning 

ishlab chiqarish samaradorligiga ta’siridan kelib chiqadi. Iqtisodiyotga davlatning har qanday aralashuvi ma’lum 
xarajatlarni taqozo etadi. Ularga eng avvalo tartibga solishni tashkil etish va amalga oshirish bo‘yicha xara-
jatlarni kiritish mumkin. Shuningdek, tartibga solishning u yoki bu shakli bozor muvozanati, ishlab chiqarish 
hajmi, resurslarning qayta taqsimlanishiga ko‘rsatishi mumkin bo‘lgan ta’sirni ham hisobga olish lozim. Bunda 
tartibga solishni amalga oshirish bilan bog‘liq bo‘lgan sarf-xarajatlarning miqdori davlatning iqtisodiyotni tartibga 
solishi natijasida olinadigan samaradan kam bo‘lishi lozim. Ularning nisbati davlatning iqtisodiyotga aralashuvi 
chegaralarini belgilab beradi.

Shuni ta’kidlash kerakki, iqtisodiyot sohalari va tarmoqlarida bozor mexanizmining samarali amal qilishi 
uchun davlat turli xil usullar va vositalar asosida ularni barqaror rivojlanishiga shart-sharoitlar yaratishi zarur.

Bizning fikrimizcha, turizm sohasini davlat tomonidan tartibga solishning asosiy jihatlari sifatida qu -
yidagilarni keltirish mumkin:

● davlatning iqtisodiy siyosati va turizmni rivojlantirish bo‘yicha joriy va istiqboldagi strategik maqsad va 
vazifalarni belgilashda o‘zaro muvofiqlikni ta’minlsh;

● turizmni rivojlantirishga oid davlat siyosatini realizatsiya qilish uchun markaziy va mahalliy hokimiyat 
organlari hamda turizm infratuzilmasi subyektlarining mas’uliyatini oshirish;

● sohada erkin raqobatni rag‘batlantirish maqsadida bozor tizimining samarali amal qilishiga imkon tug‘di-
ruvchi huquqiy asos va ijtimoiy-iqtisodiy muhitni ta’minlash; 

● turistik xizmatlar bozorida raqobatni himoya qilish.

